
SAGES SENIOR GHOLFSPELERS
NASIONALE GRONDWET EN REGLEMENT
1. NAAM 

Die naam van die vereniging is “SAGES Senior Gholfspelers”.
2. VERKORTE NAAM EN ONDERSKEIDINGSTEKENS
2.1
Die verkorte naam van die Vereniging is “SAGES”.
2.2
Die naam en onderskeidingstekens van die Vereniging mag slegs deur volwaardige takke en lede gebruik en/of gedra word.
3. OMSKRYWINGS
3.1
In hierdie Grondwet beteken die volgende woorde en uitdrukkings die volgende:
Takke – die bestaande takke van die Genootskap soos gelys in Aanhangsel “A” en sodanige ander takke wat hierna met die Vereniging kan affilieer
Domisilie – die lid se tuisgholfklub waar die lid se voorgee geregistreer is 

Vereniging – SAGES Senior Gholfspelers, ’n organisasie sonder winsbejag wat uit geaffilieerde takke bestaan wat binne die grense van die Republiek van Suid-Afrika geleë is
Uitvoerende Raad – die Nasionale Uitvoerende Raad van die Vereniging soos gekonstitueer kragtens artikel 18
Uitvoerende Lede – persone wat in die Uitvoerende Raad dien 

Bestuurskomitee – die Nasionale Bestuurskomitee (“NBK”) bestaan uit die Ampsdraers wat deur die Nasionale Uitvoerende Raad van die Vereniging gekies word
Lede – Gholfspelers wat lid is van geaffilieerde takke soos gespesifiseer in artikel 16
Nasionale Sekretaris en Nasionale Tesourier – die Nasionale Sekretaris of Waarnemende Sekretaris van die Vereniging en die Nasionale Tesourier of Waarnemende Tesourier van die Vereniging, wat albei deur die Nasionale Uitvoerende Raad van die Vereniging gekies word. Die twee poste kan deur een persoon gevul word.
3.2
Indien daar twyfel oor die betekenis van enige artikel van die Grondwet bestaan, is die vertolking van die Uitvoerende Raad bindend op die Vereniging. Die Engelse weergawe is die bindende publikasie. Geen tak of lid of gewese lid is geregtig op gedingvoering in enige geregshof met betrekking tot die vertolking van enige artikel in hierdie Grondwet nie.
4. UNIFORM 

4.1
Lede sal voldoen aan die gedragskode in Aanhangsel “C” soos bepaal deur die Uitvoerende Raad.
5. HOOFKWARTIER
Die hoofkwartier van die Vereniging is by die adres van die dienende Nasionale Sekretaris of ’n ander geskikte adres waarop die Uitvoerende Raad kan besluit. 
6. GHOLFREGLEMENT
Die Vereniging aanvaar en word gebind deur die Gholfreglement en sodanige wysigings of toevoegings daartoe wat deur die R&A St. Andrews aanvaar kan word en die besluite wat laasgenoemde van tyd tot tyd oor die vertolking van die Gholfreglement kan uitreik.
7. HOOFDOELSTELLING VAN DIE VERENIGING
Die hoofdoelstelling van die Vereniging is om gholf en sosiale ontspanningsaktiwiteite onder sy lede te bevorder.
8. ONDERGESKIKTE DOELSTELLINGS VAN DIE VERENIGING
Voortspruitend uit sy hoofdoelstelling, is die Vereniging se ondergeskikte doelstellings die volgende:
8.1
Om die aktiwiteite van sy takke te bevorder en te koördineer en noue samewerking tussen hulle te skep en te handhaaf.
8.2
Om gholf as ’n spel in die Republiek van Suid-Afrika en veral onder sy lede te bevorder en uit te bou. 
8.3
Om op internasionale, nasionale, provinsiale, streeks- en takvlak gholftoernooie, wedstryde en geleenthede te reël ten bate van die Vereniging se lede.
8.4
Om plaaslike en internasionale toere vir die Vereniging se lede te reël.
8.5
Om met enige plaaslike of buitelandse vereniging te affilieer wie se doelstellings dieselfde as of soortgelyk aan dié van die Vereniging is.
8.6
Om gedragsreëls op te stel wat deur die Vereniging se lede nagekom moet word en stappe te doen om te verseker dat die gedragsreëls nagekom word.
8.7 Om fondse vir die verwesenliking van sy doelstellings in te samel en te genereer.
8.8 Om die insameling van fondse vir skenkings aan liefdadigheidsorganisasies of ander verdienstelike sake binne die Republiek van Suid-Afrika, soos van tyd tot tyd deur die Uitvoerende Raad bepaal, te bevorder en te koördineer.
8.9
Om fondse wat die Vereniging nie onmiddellik nodig het nie, te belê op ’n wyse wat die Uitvoerende Raad kan bepaal.
8.10
Om oor die algemeen die belange van die Vereniging, sy takke en hul lede te bevorder soos die Uitvoerende Raad goeddink.
9. BATES, FONDSE EN WINS
9.1
Die bates, fondse en wins van die Vereniging word uitsluitlik aangewend vir die bevordering van die Vereniging se doelstellings soos in hierdie Grondwet uiteengesit en mag nie aan enige organisasie, persoon of persone toegedeel word nie.
9.2
Onderhewig aan goedkeuring deur die Uitvoerende Raad, belet niks wat in artikel 9.1 vervat is die betaling aan lede van takke of die ampsdraers daarvan vir reis-, verblyf- of bykoste, toelaes of ander vergoeding vir dienste wat hulle aan of namens die Vereniging gelewer het nie.
9.3
Hoogstens 85% van die jaarlikse netto inkomste sal vir die verwesenliking van die Vereniging se doelstellings aangewend word. Die res word in ’n rentedraende spaarrekening belê om vir onvoorsiene toekomstige uitgawes voorsiening te maak. Die uitbetaling van sodanige spaarfondse is onderhewig aan goedkeuring deur die Uitvoerende Raad.
10. AANSPREEKLIKHEID VAN TAKKE 
Die Vereniging is ’n regspersoon sonder winsbejag, wat onafhanklik van sy takke bestaan, met ewigdurende opvolging en al sy bates word op die Vereniging se naam geregistreer en gehou. Die aanspreeklikheid van takke teenoor die Vereniging is beperk tot die betaling van toetreefooie, ledegeld en heffings soos bepaal in artikel 15.
11. TAKKE
11.1 Die Vereniging bestaan uit die bestaande geaffilieerde takke, waarvan besonderhede verstrek word in Aanhangsel “A” wat hierby aangeheg is, en nuwe takke wat hierna geaffilieer kan word kragtens artikel 13. 

11.2 Aanhangsel “A” is bloot ’n administratiewe dokument wat soos en wanneer nodig deur die Nasionale Bestuurskomitee bygewerk of hersien kan word.
11.3 Aanhangsel “B” sit die reëls uiteen vir die administrasie van takke en vorm ’n integrerende deel van hierdie Grondwet, en kan slegs kragtens artikel 32 gewysig of hersien word. 

11.4 Die takkomitee bestaan uit die Voorsitter, Ondervoorsitter, Sekretaris, Tesourier en sodanige ander komiteelede wat behoorlik verkies is, tot ’n maksimum van 7 lede. Alle komiteelede word by algemene stemming op ’n Algemene Jaarvergadering aangewys.
11.5 By sy eerste Komiteevergadering net na afloop van die Algemene Jaarvergadering moet die gekose takkomitee uit sy geledere ’n Voorsitter, Ondervoorsitter, Sekretaris en Tesourier kies. Indien ’n pos in die komitee om watter rede ook al gedurende die ampstermyn vakant raak, kan ’n volwaardige gholfspeler by die tak deur die komitee gesekondeer word om tot met die volgende verkiesing die vakante pos te vul.
11.6
Die Voorsitter se ampstermyn is een jaar, onderhewig aan herverkiesing vir nog ’n jaar. By neerlegging van die amp van Voorsitter mag die lid nie in as Voorsitter in die komitee dien voordat twee jaar verstryk het nie.
12. VOORWAARDES VIR AFFILIASIE VAN TAKKE
’n Voorwaarde van die affiliasie van ’n tak is dat die tak die Reëls vir die Administrasie van Takke soos vervat in Aanhangsel “B” sal nakom. Die tak aanvaar sy eie subreëls, wat nie met bogenoemde Reëls mag bots nie en aan die volgende sal voldoen:
12.1
Die tak en sy lede sal hulle onderwerp aan en hou by die beslissings en besluite, insluitend dissiplinêre beslissings en besluite, wat die Uitvoerende Raad van tyd tot tyd kan uitreik.
12.2
Die tak en sy lede stem in om die Gholfreglement en sodanige wysigings of toevoegings daartoe wat van tyd tot tyd deur die R&A St. Andrews aanvaar kan word en die besluite wat laasgenoemde van tyd tot tyd oor die vertolking van die Gholfreglement kan uitreik, te aanvaar en daardeur gebind te word.
12.3
Die tak kan ’n gholfspeler wat oor die kwalifikasies soos gespesifiseer in artikel 16 beskik, as ’n lid toelaat. Sodanige lede moet tuisklublede van gholfklubs binne die omskrewe grense van daardie tak wees.
12.4
Die tak sal aan die Vereniging sodanige affiliasiefooie betaal wat die Uitvoerende Raad van tyd tot tyd kan voorskryf.
12.5
Die tak kan enige gholfspeler wat ’n volwaardige lid by ’n ander tak is, as ’n lid aanvaar sonder om ’n addisionele toetreefooi te betaal, met dien verstande dat ’n verandering van domisilie oor takgrense heen betrokke is. Die tak kan lede van ander takke van die Vereniging toelaat om aan sy gholfkompetisies of -geleenthede deel te neem.
12.6
Die tak sal, sover dit prakties moontlik is, minstens een keer elke maand ’n gholfkompetisie of -geleentheid hou.
12.7
Die tak kan ook een keer per jaar geslote kampioenskapkompetisies hou wat op sy eie tak betrekking het.
12.8
Voordat ’n lidmaatskapkaart aan die lid uitgereik word, vul die Taktesourier die vervaldatum van die kaart daarop in, asook die naam van die lid en die naam van die lid se tuisklub.
13. SAMESTELLING EN GRENSE VAN TAKKE EN TOELATING VAN NUWE TAKKE
Die Uitvoerende Raad kan:
13.1
Nuwe takke van die Vereniging stig, volgens bepalings en voorwaardes waarop hy kan besluit en wat met hierdie Grondwet strook.
13.2
Die samestelling en grense van takke bepaal en verander.
13.3
Reël dat ’n nuwe tak op ’n ooreengekome grondslag gestig word wanneer die ledetal van ’n bestaande tak so groot word dat dit, na die tak se mening, onhanteerbaar word.
14. REGTE EN VOORREGTE VAN TAKKE
14.1
Onderhewig aan die algehele jurisdiksie van die Uitvoerende Raad en alle bepalings en voorwaardes van hul affiliasie, is takke geregtig om hul sake te bestuur soos hulle kan besluit. Takke is dus geregtig om hul eie subreëls te formuleer om die bestuur van hul eie huishoudelike sake te bevorder. Sodanige subreëls mag nie afwyk van die Reëls vir die Administrasie van Takke of die Nasionale Grondwet nie. In hierdie verband word aandag gevestig op artikel 20 van die Grondwet.
14.2
Onderhewig aan die bepalings van die Grondwet, gee affiliasie met die Vereniging aan lede die reg op die voorregte en voordele van die Vereniging, insluitend die reg van sy takke om die naam te gebruik en hul lede om die onderskeidingstekens van die Vereniging te dra.
15. TOETREE- EN AFFILIASIEFOOIE
15.1
Die Vereniging word gefinansier deur toetreefooie, affiliasiefooie en heffings wat deur die lede van takke betaal word. ’n Lid betaal ’n lidmaatskapfooi aan sy tak, welke betaling aan die lid die reg gee op volle lidmaatskap en stemreg, behalwe waar anders gemeld.
15.2
Die bedrag van sodanige toetreefooie, affiliasiefooie en heffings word van tyd tot tyd deur die Uitvoerende Raad bepaal, met inagneming van die koste wat deur takke ten opsigte van hul lede gehef word, en ledegeld en heffings word per capita ten opsigte van die lede van takke bereken, vanaf die eerste dag van Januarie elke jaar, met uitsluiting van erelede.
15.3
Kragtens artikel 12.4 is takke teenoor die Vereniging verantwoordelik vir die betaling van die toetreefooie aan die Vereniging en die heffings wat van tyd tot tyd deur die Uitvoerende Raad vasgestel kan word. Hierdie fooie word betaalbaar op die eerste dag van Januarie elke jaar en betaling aan die Vereniging mag nie later as twee maande na hierdie datum geskied nie.
15.4
Vir inkomstebelastingdoeleindes sal Takke aan die Tesourier uiterlik op 28 Februarie elke jaar ’n kopie (in tweevoud) van hul gesertifiseerde Balansstaat en Inkomste-en-uitgawe-rekeninge vir die vorige jaar verskaf, saam met ’n rekeningkundige beampte se sertifikaat wat verifieer dat alle toetreefooie, affiliasiefooie en heffings verskuldig aan die Vereniging betaal is.
15.5
Lede wat na 30 Junie aansluit, betaal 50% van die jaarlikse affiliasiefooie. Toetreefooie is ten volle betaalbaar. Takke moet teen 30 November elke jaar aan die Tesourier rekenskap gee van hierdie ledegeldheffings.
16. KLASSE LEDE VAN TAKKE
16.1
Lede – Die lede van Takke is amateurgholfspelers wat ouderdom 50 (vyftig) bereik het en is volwaardige lede van gholfklubs wat lid is van of geaffilieer is met Unies of Subunies van die Suid-Afrikaanse Gholfunie, en het ’n amptelike voorgee. ’n Voorwaarde van hul voortgesette lidmaatskap van Sages is dat hul jaarlikse lidmaatskapfooie betaal is, hulle hul lidmaatskap van ’n geaffilieerde gholfklub behou, hulle volwaardige lede in die gholfklub bly en ’n amptelike voorgee het, en steeds aktiewe en mededingende spelende lede van hul tuisklubs bly waar hulle ’n voorgee het. Sages sal nie op grond van ras, kleur, godsdiens of geslag teen ’n lid diskrimineer nie.
16.2
Geassosieerde Lid – ’n Lid wat minstens 12 maande ’n volwaardige lid van die Vereniging was, maar weens swak gesondheid of om ’n ander aanvaarbare rede nie meer aan Sages-toernooie kan deelneem nie, of na die oordeel van die komitee van die tak waar hy lid is, gedurende die vorige jaar nie aan genoeg toernooie deelgeneem het nie, kan met die goedkeuring van die Takkomitee ’n Geassosieerde Lid word. ’n Geassosieerde Lid is nie geregtig op die spesiale gholfvoorregte wat gholfklubs aan lede van Sages toestaan nie, en sal dus nie ’n lidmaatskapkaart kry nie. Sodanige Geassosieerde Lid betaal ledegeldheffings wat verminder is tot 50% (vyftig persent) van die normale ledegeldheffings by die Tak. Die tak se verpligting teenoor die Vereniging word insgelyks tot 50% verminder. 

16.3
Erelid – Die Uitvoerende Raad kan met ’n gewone meerderheid erelidmaatskap aan enige persoon toeken vir ’n tydperk wat deur die Uitvoerende Raad bepaal kan word, op voorwaarde dat sodanige lid deur die betrokke tak van die Vereniging vir hierdie onderskeiding benoem is. Erelede word vrygestel van die betaling van toetreefooie, ledegeld en heffings. Hulle het geen stemreg nie.
16.4
Lewenslange Erelidmaatskap – Die Uitvoerende Raad kan met ’n gewone meerderheid lewenslange erelidmaatskap aan enige persoon toeken wat voortreflike diens aan die Vereniging, ’n tak van die Vereniging of gholf in die algemeen gelewer het, en deur die betrokke tak van die Vereniging vir hierdie onderskeiding benoem is. Sodanige tak moet sy benoeming vir lewenslange erelidmaatskap kragtens artikel 21.3 saam met die nodige stawende dokumente aan die Uitvoerende Raad voorlê. Lewenslange Erelede is geregtig op die voorregte van volwaardige lede en word vrygestel van die betaling van toetreefooie, ledegeld en heffings.
16.5
Lewenslange Erepresident of Lewenslange Ere-visepresident
 – Enige lid, Geassosieerde of Erelid kan as ’n Lewenslange Erepresident of Lewenslange Ere-visepresident aangewys word. Sodanige aanwysing is onderhewig aan die goedkeuring van minstens 80% (tagtig persent) van die hele Uitvoerende Raad soos saamgestel kragtens artikel 18 van die Nasionale Grondwet. ’n Lewenslange Erepresident of Lewenslange Ere-visepresident het geen stemreg op die Uitvoerende Raad nie (tensy die persoon ’n lid van die Uitvoerende Raad is), maar kan in hierdie erehoedanigheid en op persoonlike versoek alle toepaslike vergaderings bywoon. Die notules van sodanige vergaderings word op spesifieke aanvraag aan die persoon gestuur. Daar kan op enige tydstip slegs 1 (een) Lewenslange Erepresident en 1 (een) Lewenslange Ere-visepresident wees.
16.6
Die bepalings van artikel 16.1 is nie van toepassing op lede na wie in artikels 16.3, 16.4 en 16.5 verwys is nie.
17. BEËINDIGING VAN TAKKE / TAKKOMITEES
17.1 ’n Tak hou op om met die Vereniging geaffilieer te wees indien dit kragtens klousule 21 van Aanhangsel “B” doodgeloop het en dit skriftelike kennis aan die Nasionale Sekretaris gee van sy bedanking uit die Vereniging. 
17.2 By beëindiging van ’n tak se affiliasie is die tak en sy lede nie geregtig op die voorregte van lidmaatskap van die Vereniging nie en is sodanige tak nie geregtig op ’n terugbetaling van enige toetreefooie, ledegeld of heffings wat die tak vooruit betaal het nie.
17.3
Indien ’n tak: 

· versuim het om betyds die volle ledegeld, fooie en heffings aan die Vereniging te betaal soos voorgeskryf; of
· sy sake op ’n onbehoorlike wyse bedryf het; of
· enige van die bepalings van hierdie Grondwet oortree het; of
· enige van die reëls van gholf in die aanbieding van sy geleenthede oortree het; of
· enige beslissing van die Uitvoerende Raad geïgnoreer het, 

kan die Uitvoerende Raad, nadat die betrokke komitee die geleentheid gehad het om hul saak te stel, individuele lede van die komitee of die hele komitee skors vir sodanige tydperk waarop die Uitvoerende Raad kan besluit of sodanige individuele lede van die komitee of die hele komitee se lidmaatskap van die tak beëindig. In albei gevalle sal die sake van die tak deur die Uitvoerende Raad bestuur word totdat die komitee herstel word of tot wanneer ’n nuwe komitee kragtens klousule 2 van Aanhangsel “B” gekies is.
18. SAMESTELLING VAN DIE UITVOERENDE RAAD
18.1
Die Uitvoerende Raad van die Vereniging bestaan uit die President, Visepresident, Nasionale Sekretaris, Tesourier en twee verteenwoordigers van elke tak.
18.2
Elke tak moet die Nasionale Sekretaris skriftelik in kennis stel van die persoon/persone wat deur die tak aangewys is om as sy afgevaardigde(s) te dien en plaasvervangers met volle stemreg aan te wys, met dien verstande dat skriftelike kennisgewing te dien effekte 30 dae voor die geskeduleerde vergadering aan die Nasionale Sekretaris gegee word, by gebreke waarvan die Takafgevaardigde(s) nie toegelaat sal word om ’n vergadering by te woon totdat hierdie saak reggestel is nie.
19. AMPSDRAERS VAN DIE VERENIGING
19.1
By die Uitvoerende Raad se Algemene Jaarvergadering kies die Uitvoerende Raad uit sy geledere ’n President, Visepresident, Nasionale Sekretaris en Tesourier. Hulle beklee die amp vanaf die afsluiting van die huidige vergadering tot die afsluiting van die volgende Algemene Jaarvergadering van die Uitvoerende Raad. Die lede wat gekies word, vorm die Bestuurskomitee en dien nie in enige hoedanigheid hoegenaamd in ’n Takkomitee terwyl hulle in die amp bly nie. Hierdie beperking geld in dieselfde mate vir enige lid/lede wat kragtens artikel 26.1 gekoöpteer word.
19.2
Indien die amp van President vakant word as gevolg van bedanking, voortdurende swak gesondheid of andersins, of weens die feit dat die persoon nie meer kwalifiseer om in die Uitvoerende Raad te dien nie, neem die Visepresident of, as hy nie kan of wil nie, ’n persoon wat deur die Uitvoerende Raad uit sy geledere benoem word, waar as President.
19.3
Die President kan na een jaar in die amp hom vir herverkiesing vir nog ’n jaar beskikbaar stel. Geen President mag meer as twee jaar na mekaar dien nie en mag ook nie in daardie amp dien nadat hy die amp neergelê het nie. 
20. MAGTE VAN DIE UITVOERENDE RAAD
Die Uitvoerende Raad het die mag om al die nodige te doen om die doelstellings van die Vereniging te verwesenlik en te bevorder en, sonder om die wye omvang van die voorgaande in te kort, en benewens magte wat elders in hierdie Grondwet genoem word, sluit sy magte die volgende in:
20.1
Om reëls vir die administrasie van die aktiwiteite van die Vereniging goed te keur, te wysig of te herroep.
20.2
Om enige ampsdraer en/of werknemers van die Vereniging te verwyder of te skors.
20.3
Om subkomitees uit sy lede aan te stel, of andersins vir doeleindes en op voorwaardes wat hy wenslik ag en om sodanige gesag aan die subkomitees te delegeer wat nodig kan wees.
20.4
Om gelde ooreenkomstig hierdie Grondwet te ontvang en die belegging en besteding daarvan te magtig.
20.5
Om bankrekeninge op die Vereniging se naam te open en te besluit op die wyse waarop sodanige rekeninge bestuur sal word.
20.6
Om die ampsdraers van die Vereniging af te vaardig en te magtig om namens die Vereniging die belegging van sy fondse te hanteer, asook enige regs- of ander aksie wat deur of teen die Vereniging ingebring word.
20.7
Om gholftoernooie, kampioenskappe en geleenthede te organiseer, te bemark en aan te bied en reëls vir die reg tot deelname daarin en uitvoering daarvan voor te skryf.
20.8
Om kragtens artikel 17 dissiplinêre stappe teen ’n Takkomitee in te stel.
20.9
Om takke op versoek te help met die keuse van spanne om die Vereniging in wedstryde wat deur die Vereniging gereël word, te verteenwoordig.
20.10
Om enige persoon aan te wys om die Vereniging te verteenwoordig in enige gholf- of sportliggaam wat die Uitvoerende Raad nodig of wenslik ag. 
20.11
Om die wapen of onderskeidingsteken van die Vereniging te wysig of te verander en sodanige stappe te doen wat nodig kan wees om dit te beskerm.
20.12
Om skenkings aan gholfliefdadigheidsorganisasies of ander verdienstelike sake binne die Republiek van Suid-Afrika te doen.
20.13
Om oor die algemeen alle stappe te doen wat nodig kan wees om die doelstelling van die Vereniging te bevorder en te verwesenlik.
21. ALGEMENE JAARVERGADERING VAN DIE UITVOERENDE RAAD 
21.1
’n Algemene Jaarvergadering van die Uitvoerende Raad word elke jaar tydens die tussentak-toernooi van die Vereniging gehou by die plek waar die toernooi plaasvind. Indien die toernooi nie gedurende ’n jaar gehou word nie, word die Algemene Jaarvergadering gehou op ’n tyd en plek waaroor die President kan besluit, met dien verstande dat dit gehou word nie later nie as 15 maande na die datum waarop die vorige Algemene Jaarvergadering gehou is.
21.2
Die Nasionale Sekretaris gee aan takke en die NBK 60 dae vooraf kennis van die datum en plek van die Algemene Jaarvergadering.
21.3
Indien ’n Tak- of NBK-lid enige spesiale aangeleentheid of resolusie by die Algemene Jaarvergadering wil laat voorlê vir oorweging, moet skriftelike kennis daarvan 40 dae voor die voorgenome datum van die vergadering aan die Nasionale Sekretaris gegee word.
21.4
Die Nasionale Sekretaris gee aan Takke en die Uitvoerende Raad 21 dae voor die datum van die vergadering formele kennis van die Algemene Jaarvergadering, waarby die agenda vir die vergadering ingesluit is, asook kennis van enige spesiale aangeleentheid of resolusie wat by die vergadering oorweeg moet word.
22. PROSEDURE BY DIE ALGEMENE JAARVERGADERING VAN DIE UITVOERENDE RAAD 
22.1
Die President, of in sy afwesigheid die Visepresident, of ’n persoon wat deur die Uitvoerende Raad gekies is, tree as Voorsitter op by Algemene Jaarvergaderings. In die afwesigheid van al bogenoemde persone moet die Uitvoerende Raadslede ’n Voorsitter aanwys.
22.2
Daar word geag ’n kworum by die Algemene Jaarvergadering te wees indien ’n gewone meerderheid van die Uitvoerende Raadslede wat by magte is om die sake van die Algemene Jaarvergadering te hanteer, persoonlik teenwoordig is of deur ’n gevolmagtigde verteenwoordig word.
22.3
Indien ’n kworum nie binne ’n halfuur na die bestemde tyd van die vergadering teenwoordig is nie, verdaag die Voorsitter die vergadering tot die volgende dag op dieselfde tyd en plek. Uitvoerende Raadslede wat by sodanige herskeduleerde vergadering teenwoordig is, vorm ’n kworum ongeag die getal wat teenwoordig is en is geregtig om die sake van die Algemene Jaarvergadering te hanteer. 
22.4
Geen aangeleentheid of besluit waarvan daar nie kragtens artikel 21.4 kennis gegee is nie, mag by die vergadering bespreek word nie. Die Voorsitter kan egter ’n wysiging van die bewoording of konteks van ’n voorgestelde resolusie toelaat, ondanks die feit dat kennis daarvan nie gegee is nie.
22.5
Elk Uitvoerende Raadslid wat teenwoordig is of deur ’n gevolmagtigde verteenwoordig word, is geregtig op een stem. Die Voorsitter het ’n beslissende sowel as ’n gewone stem.
22.6
Resolusies wat aan die vergadering voorgelê word en alle sake wat daarop hanteer word, word goedgekeur en as geldig en bindend beskou indien dit deur ’n meerderheid van die stemme van die Uitvoerende Raad aangeneem word.
22.7
By vergaderings word gestem deur die hande op te steek, tensy ’n stemming met stembriefies deur ’n meerderheid van die teenwoordige Uitvoerende Raadslede vereis word. 
22.8 
Indien daar meer as twee kandidate vir ’n amp is, stem die Uitvoerende Raad aanvanklik oor al die kandidate. Daarna sal daar gestem word oor die twee kandidate wat aanvanklik die meeste stemme gekry het. By ’n staking van stemme het die Voorsitter die beslissende stem.
22.9
Indien ’n tak nie aan die Vereniging sy ledegeld of heffings soos vroeër hierin bepaal betaal het nie, is sy afgevaardigdes nie geregtig om by die vergadering te stem nie.
22.10
Die Nasionale Sekretaris notuleer die verrigtinge van die vergadering en versprei die notule binne 21 dae aan takke en die Uitvoerende Raad.
23. SAKE WAT BY DIE ALGEMENE JAARVERGADERING VAN DIE UITVOERENDE RAAD HANTEER WORD
Sake wat by Algemene Jaarvergadering hanteer word, is:
23.1
Om die notule van die vorige Algemene Jaarvergadering en van enige Spesiale Algemene Vergadering wat sedert die vorige Algemene Jaarvergadering gehou is, goed te keur.
23.2
Om die Presidentsverslag oor die Vereniging se sake van die vorige jaar te ontvang en te oorweeg.
23.3
Om die geouditeerde finansiële state van die Vereniging van die afgelope finansiële jaar te ontvang en te oorweeg.
23.4
Om ampsdraers te kies of aan te wys.
23.5
Om ouditeure vir die volgende jaar aan te stel.
23.6
Om enige spesiale aangeleentheid of resolusie waarvan kennis gegee is soos vroeër hierin bepaal, te oorweeg.
23.7
Om enige ander sake te oorweeg wat by ’n algemene jaarvergadering hanteer kan word.
24. SPESIALE VERGADERING VAN DIE UITVOERENDE RAAD 
24.1
Die President kan ’n Spesiale Vergadering van die Uitvoerende Raad belê indien hy dit nodig ag. ’n Algemene vergadering word belê wanneer drie Takvoorsitters so besluit.
24.2
Die Nasionale Sekretaris gee 21 dae vooraf skriftelike kennis aan Uitvoerende Raadslede van die datum, tyd en plek van die voorgestelde vergadering en van die sake wat daarop hanteer sal word.
24.3
Geen ander sake mag by ’n Spesiale Vergadering hanteer word as dié waarvoor die vergadering belê is nie.
24.4
By Spesiale Vergaderings geld die bepalings van artikel 22 mutatis mutandis, met dien verstande dat indien ’n kworum nie op die bestemde tyd vir die vergadering teenwoordig is nie, die vergadering geag word ontbind te wees.
25. BESTUUR
Die daaglikse sake en aktiwiteite van die Vereniging word deur die Bestuurskomitee bestuur, wat optree kragtens die gesag en mag wat hierdie Grondwet aan hom verleen.
26. NASIONALE BESTUURSKOMITEE (NBK)
26.1
Die President is die Voorsitter van die NBK, en die komitee mag ander lede koöpteer vir sodanige tydperk waarop die komitee kan besluit.
26.2
Die NBK hanteer sake wat spesifiek deur die Uitvoerende Raad aan die NBK gedelegeer word.
26.3
Die NBK vergader minstens twee keer per jaar op ’n tyd en plek waarop die Voorsitter kan besluit.
26.4
Meer as 50% van die NBK-lede vorm ’n kworum by vergaderings, waarvan die notules aan Uitvoerende Raadslede versprei word en vir aanneming by die volgende vergadering van die Uitvoerende Raad voorgelê word.
27. REKENINGBOEKE
Rekeningboeke van die Vereniging se sake word deur die Nasionale Tesourier gehou en hierdie boeke, tesame met alle ander dokumente in verband met die sake of aangeleenthede van die Vereniging, is toeganklik vir die Uitvoerende Raad.
28. FINANSIËLE JAAR
Die Vereniging se finansiële jaar loop van 1 Januarie tot 31 Desember.
29. BANKREKENINGE
Alle gelde wat aan die Vereniging betaal word, word op die Vereniging se naam by ’n bank of ander goedgekeurde finansiële instelling gedeponeer soos die Uitvoerende Raad kan besluit. Die Uitvoerende Raad wys spesifieke lede van die NBK aan, van wie enige twee gesamentlik gemagtig word om tjeks of enige ander dokument vir die onttrekking van geld uit die Vereniging se bank- en/of depositorekeninge te teken. Vir praktiese doeleindes word die Nasionale Tesourier, tesame met enige gemagtigde ondertekenaar wat deur die NBK aangewys is vir hierdie doel, gemagtig om tjeks of enige ander dokument vir die onttrekking van geld uit die Vereniging se bank- en/of depositorekeninge te teken.
30. OUDITEURE
Die Finansiële Jaarstate van die Vereniging word in ooreenstemming met algemeen aanvaarde rekeningkundige beginsels opgestel deur ’n Geregistreerde Openbare Rekenmeester, wat nie ’n lid van die Uitvoerende Raad is nie en jaarliks by die Algemene Jaarvergadering van die Vereniging deur die Uitvoerende Raad aangestel word. Indien die amp van die Geregistreerde Openbare Rekenmeester gedurende die jaar vakant word, moet die NBK die pos onverwyld vul.
31. VERGADERING VAN LEDE
Die Uitvoerende Raad kan ’n Spesiale Vergadering van die lede van die Vereniging tydens die Vereniging se tussentak-toernooi belê om hulle oor die sake van die Vereniging in te lig en sake van algemene belang te bespreek wat die Vereniging en sy takke raak. Die tyd en plek van die Spesiale Vergadering word deur die President bepaal.
32. WYSIGING VAN DIE GRONDWET EN ONTBINDING VAN DIE VERENIGING
32.1
Die Grondwet en Aanhangsel “B” mag nie herroep of gewysig word en die Vereniging mag nie ontbind word nie, behalwe deur ’n resolusie wat by ’n Algemene Jaarvergadering of by ’n Spesiale Vergadering wat hiervoor belê is, deur minstens twee derdes van die teenwoordige Uitvoerende Raadslede aangeneem is.
32.2
Waar ’n Spesiale Vergadering belê word vir die doel van artikel 32.1, geld die bepalings van artikel 22 met betrekking tot kennisgewings en artikel 23 mutatis mutandis.
32.3
Enige wysigings aan die Grondwet moet by die Kommissaris van Binnelandse Inkomste ingedien word.
33. GEVOLGE VAN ONTBINDING
Indien daar by ’n Spesiale Vergadering of Algemene Jaarvergadering van die Uitvoerende Raad besluit word dat die Vereniging ontbind, beëindig of onder likwidasie geplaas moet word, word ’n likwidateur aangestel. Indien daar bates van die Vereniging oorbly nadat sy skulde vereffen is en sy verpligtinge nagekom is, word die bates gegee of oorgedra aan ’n ander gholfvereniging of -assosiasie met soortgelyke doelstellings as dié van die Vereniging, wat self vrygestel is van die betaling van inkomstebelasting.
34. KENNISGEWINGS
34.1
Alle kennisgewings wat kragtens hierdie Grondwet gegee word, moet op skrif wees en deur die Nasionale Sekretaris onderteken wees.
34.2
Kennisgewings wat na die laaste bekende adres van Uitvoerende Raadslede of Takke gestuur word, word geag effektiewe kennisgewing te wees.
34.3
Die toevallige versuim om kennis te gee soos bepaal word, of die nie-ontvangs van sodanige kennisgewing, maak nie ’n vergadering of besluit wat daarop geneem is ongeldig nie.
35. HERROEPING
Die bestaande Grondwet en Aanhangsel “B” (Reëls vir die Administrasie van Takke) word met ingang van 20 Mei 2008 herroep en vervang deur hierdie Grondwet en sy Aanhangsel “B”, wat van krag sal bly kragtens artikel 32. 

AANHANGSEL “A” by die Nasionale Grondwet

Gestig – 3 Desember 1974
Stigterslede – Jimmy Gowans, Paddy McCartney, Ron Sanders, Alf Davis, Ed Wright, R. Jakeman, mev Ivy Sanders (Eresekretaris)
Takke – Dit is die lys van takke en die jaar waarin hulle gestig is, soos op die datum van hierdie Grondwet.
1974
Jimmy Gowans (Rand-Sentraal/Transvaal-Sentraal) (Stigtingstak)
1975
Wes-Kaap
1976
Onder-Suidkus
1976
Vrystaat
1978
Natal-Sentraal
1982
Oostelike Provinsie
1983
Verre Noord (Verre Noord-Transvaal)
1984
Boland
1985
Oos-Rand (Oos-Transvaal)
1986
Noordwes-streek (Wes-Transvaal)
1986
Jakaranda (Noord-Transvaal)
1986
Grens
1986
KwaZulu-Natal Metropool (Natal Metropool)
1987
Suid-Kaap
1988
Vaalrivier
1988
Hoëveld
1990
Laeveld 

1990
Noord-Vrystaat (Noord-OVS)
1990
Wes-Rand
1991
Drakensberg
1991
Natalse Middellande
1992
Waterberg
1994
Overberg
1997
Outeniekwa
1998
Suid-Rand
2002
Zoeloeland
2003
Oos-Vrystaat
2008
Langeberg
Vorige Presidente
1975-77 Jimmy Gowans
(TVL) Stigterskomitee – Voorsitter
1978-79
Alf Davis
(TVL) – Des
1979-80
Ron Sanders
(TVL)

1980-81
Jack Moss
(WP)

1981-82
Wally Evans
(NAM)

1982-83
Percy Cavell
(NK)

1983-84
Denis Green
(TVL)

1984-86
Fred Larson
(OP)

1986-88
Peter Brebner
(WP)

1988-89
Bill Reed
(NK)

1989-90
Jock Lello
(N.TVL)

1990-91
Aidan McNamara
(O.TVL) – Des
1991-92
Willie le Roux
(NM)

1992-94
Chris Fivaz
(OP)

1994-95
Stoney Steenkamp
(NW) – Des
1995-96
Bill Berry
(Jak)

1996-97
Robert Campbell
(NK)

1997-98
Alex Burger
(SK)

1998-99
Rex Botha
(OP)

1999-00
Eddie Soekoe
(OVB)

2000-01
Eddie Soekoe
(OTNK)

2001-02
Fanie Lindeque
(WR)

2002-03
Tom Liversage
(KZN Mid) – Des
2003-04
Tom Liversage
(KZN Mid) – Des
2004-05
Hennie Ferreira
(NVS)


2005-06
Andre Basson
(Jak)

2006-08
Tiny Neethling
(BOL)

2008-09
Louw du Toit
(OP)


Lewenslange Erepresident


1989-2006
Jimmy Gowans (TVL) – Des
2006-
Alex Burger (BOL)


Lewenslange Ere-visepresident


1992-2006
Willie le Roux (NM)
2006-
 Chris Fivaz (OP)
AANHANGSEL “B” by die Nasionale Grondwet
REËLS VIR DIE ADMINISTRASIE VAN TAKKE
1. STATUS VAN TAK
Die Tak is met die Vereniging geaffilieer en:
1.1
stem in om hom te onderwerp aan en te hou by die beslissings en besluite wat die Uitvoerende Raad van tyd tot tyd kan uitreik en dit bindend te maak vir sy lede;
1.2
erken dat dit ’n voorwaarde van sy volgehoue affiliasie is dat hy hom onderwerp aan die voorwaardes soos gespesifiseer in artikel 11 van die Vereniging se Nasionale Grondwet;
1.3
erken dat eienaarskap van die naam en onderskeidingstekens van die Vereniging by die Vereniging berus, en dat sy reg en die reg van sy lede om dit te gebruik aan sy volgehoue affiliasie met die Vereniging onderhewig is. 
2. BESTUUR VAN DIE TAK
Die sake en aktiwiteite van die Tak word deur ’n Komitee van hoogstens sewe (7) lede bestuur, wat optree kragtens die gesag wat daaraan verleen word deur hierdie reëls en deur enige mandaat wat deur die Tak by ’n Algemene Takvergadering aan die Komitee gegee word.
3. HOOFDOELSTELLING VAN ’N TAK
Die hoofdoelstelling van ’n Tak is om gholf-, sosiale en ontspanningsgeriewe vir sy lede te verskaf. Die tak moet die ondergeskikte doelstellings van die Vereniging soos uiteengesit in artikel 8 van die Nasionale Grondwet bevorder.
4. HOOFKWARTIER
Die Tak sal poog om sy hoofkwartier by een van die gholfklubs in sy omgewing te vestig, of by sodanige ander plek waarop die Komitee van tyd tot tyd kan besluit.
5. GRENSE
Die Tak moet, indien nodig, saam met sy buurtakke bepaal watter gholfbane binne sy grense val. In uitsonderlike omstandighede en met die instemming van ’n buurtak kan ’n gholfbaan wat binne die grense van ’n ander Tak val, wel gebruik word. Die Uitvoerende Raad keur die gholfbane goed wat op hierdie wyse vir elke Tak bepaal word.
6. AANSOEK OM LIDMAATSKAP
6.1
’n Skriftelike aansoek om lidmaatskap van ’n Tak, op ’n voorgeskrewe vorm, moet by die Taksekretaris ingedien word deur ’n gholfspeler wat aan die kwalifikasies gespesifiseer in artikel 16 van die Nasionale Grondwet voldoen. So ’n aansoeker moet binne die grense van daardie Tak woon.
6.2
Sodanige aansoek moet deur ’n Taklid voorgestel en deur nog ’n Taklid gesekondeer word. Beide die voorsteller en sekondant moet minstens 1 jaar reeds lid wees. Die voorsteller moet hom vergewis het van die aanneemlikheid van die aansoek en word verantwoordelik gehou vir die aansoeker se gedrag as ’n gholfspeler en as ’n Sages-lid.
6.3
Die aansoeker moet minstens een rondte saam met ’n Komiteelid speel voordat die aansoeker as ’n lid van die Tak aanvaar sal word. ’n Verslag oor die aansoeker se geskiktheid en aanneemlikheid as ’n lid van die Tak sal aan die Komitee voorgelê word, wat die aansoek hetsy sal aanvaar of sal afwys. Die Komitee hoef nie ’n verduideliking te gee vir weiering om ’n aansoek te aanvaar nie.
6.4
Indien die Komitee ’n aansoek om lidmaatskap weier, moet ’n tydperk van een jaar verstryk voordat die betrokke aansoeker weer om lidmaatskap kan aansoek doen.
7. BEËINDIGING VAN LIDMAATSKAP
7.1
Die lidmaatskap van ’n gholfspeler word beëindig:
7.1.1
wanneer die lid skriftelike kennis aan die Sekretaris gee van sy bedanking;
7.1.2
wanneer die lid ophou om die kwalifikasies van lidmaatskap soos gespesifiseer in artikel 16 van die Nasionale Grondwet te behou.
7.2
Die Komitee kan die lidmaatskap van ’n gholfspeler beëindig:
7.2.1
indien die betrokke lid se lidmaatskapfooie of heffings meer as een maand agterstallig is en die lid versuim om dit te betaal binne 3 weke na ontvangs van kennisgewing van die Sekretaris in verband met die agterstalligheid; 
7.2.2
indien by wyse van ’n 5/7-stemming en nadat die gholfspeler die geleentheid gegee is om sy saak te stel, daar bevind word dat die betrokke persoon nie sy verpligtinge kragtens die reëls nagekom het nie of skuldig is aan gedrag wat nie pas by ’n lid van die Tak nie. Die Komitee is nie verplig om enige rede te verskaf wanneer lidmaatskap van ’n gholfspeler kragtens hierdie subartikel beëindig word nie.
7.3
’n Gholfspeler wie se lidmaatskap om enige rede beëindig is, is nie geregtig op ’n terugbetaling van enige toetreefooi, ledegeld of heffing wat hy betaal het nie.
8. HERSTELLING VAN LIDMAATSKAP
Die Komitee kan ’n gholfspeler wie se lidmaatskap beëindig is soos genoem, herstel op voorwaardes waarop die Komitee kan besluit. Die NBK moet van sodanige herstelling verwittig word.
9. VOORREGTE VAN LIDMAATSKAP
9.1
Volwaardige gholfspelers is geregtig op die voorregte van lidmaatskap van die Tak en die Vereniging, insluitend die reg om deel te neem aan die funksies, gholfbyeenkomste en geleenthede wat deur die Tak, ander takke van die Vereniging of die Uitvoerende Raad gereël word.
9.2
Volwaardige gholfspelers kan, sonder om ’n fooi of heffing te betaal, geregtig wees om lidmaatskap na ’n ander Tak oor te dra, met dien verstande dat ’n verandering van domisilie oor Takgrense heen betrokke is. Die nodige oordragvorms moet ingevul word en ’n afskrif moet gestuur word aan die Tak waarheen die lid se lidmaatskap oorgedra is.
9.3
’n Gholfspeler mag slegs die Tak verteenwoordig en daarin stemreg uitoefen waar hy affiliasiefooie en ledegeld betaal. 
10. TOETREEFOOIE, LEDEGELD EN HEFFINGS
10.1
Die Tak word gefinansier deur toegangsfooie, ledegeld en heffings wat deur gholfspelers aan die Tak betaal word.
10.2
Die bedrag van sodanige ledegeld, toetreefooie en heffings (wat die bedrae betaalbaar deur die Tak aan die Vereniging insluit) word van tyd tot tyd deur die Komitee bepaal.
11. KOMITEEVERGADERINGS
11.1
Die Komitee vergader so dikwels as wat nodig is, maar minstens ses keer per jaar.
11.2
Notules word van alle Komiteevergaderings en van vergaderings van Subkomitees gehou. Sulke notules moet aan alle Komiteelede en die NBK beskikbaar gestel word.
11.3
Daar is ’n kworum by vergaderings van die Komitee wanneer ’n gewone meerderheid van die totale getal komiteelede persoonlik teenwoordig is.
11.4
Die Voorsitter, of in sy afwesigheid die Ondervoorsitter, of in die afwesigheid van albei ’n lid wat aangewys word deur die lede wat by die vergadering teenwoordig is, tree as Voorsitter op by die vergaderings van die Komitee. Die Voorsitter het ’n beslissende sowel as ’n gewone stem.
12. MAGTE VAN DIE KOMITEE
Die Komitee het die mag om al die nodige te doen om die doelstellings van die Tak te verwesenlik en te bevorder, behalwe sake wat kragtens die Reëls by ’n Algemene Vergadering ter tafel gelê moet word. Sonder om die magte en pligte van die Komitee te beperk, sluit die magte die volgende in:
12.1
Om subreëls vir die regulering en administrasie van die sake van die Tak binne die omvang van hierdie Reëls goed te keur, te wysig of te herroep, met dien verstande dat sodanige optrede nie strydig of onverenigbaar met die Grondwet van die Vereniging is nie.
12.2
Om subkomitees uit sy lede aan te stel, of andersins vir doeleindes en op voorwaardes wat wenslik geag kan word, en om sodanige gesag aan die subkomitees te delegeer wat nodig kan wees. Die Voorsitter is ampshalwe ’n lid van elke Subkomitee.
12.3
Om op enige tydstip ’n Algemene Vergadering van die Tak te belê. 

12.4
Om die lidmaatskap van ’n lid ooreenkomstig klousule 7.2 hiervan op te skort of te beëindig.
12.5
Om gelde ooreenkomstig hierdie Reëls te ontvang en die belegging en besteding daarvan te magtig.
12.6
Om bankrekeninge op die Tak se naam te open en te besluit op die wyse waarop sodanige rekeninge bestuur sal word.
12.7
Om die ampsdraers van die Tak af te vaardig en te magtig om namens die Tak die belegging van sy fondse te hanteer, asook enige regs- of ander aksie wat deur of teen die tak ingebring word.
12.8
Om spanne te kies om die Tak te verteenwoordig in wedstryde wat deur die Tak, ’n ander Tak of die Uitvoerende Raad gereël word.
12.9
Om gholftoernooie, kampioenskappe en kompetisies te organiseer, te bemark en aan te bied en reëls vir die reg tot deelname daarin en uitvoering daarvan voor te skryf.
12.10
Om enige persoon aan te wys om die Tak te verteenwoordig in enige gholf- of sportliggaam wat die Komitee nodig of wenslik ag. 
12.11 Om skenkings aan liefdadigheidsorganisasies of ander verdienstelike sake te doen.
13. REKENINGKUNDIGE BEAMPTE 

Die rekeninge van die Tak word jaarliks nagegaan deur ’n paslik gekwalifiseerde en bekwame rekeningkundige beampte wat by die Algemene Jaarvergadering deur die Tak aangestel word. Indien die amp van die rekeningkundige beampte gedurende die jaar vakant word, moet die Komitee onverwyld ’n ander bekwame rekeningkundige beampte aanstel om die vakature te vul.
14. ALGEMENE JAARVERGADERING
14.1
’n Algemene Jaarvergadering van die Tak word gehou op sodanige plek en tyd waarop die Komitee kan besluit, maar nie later as einde April nie.
14.2
Enige volwaardige Taklid is geregtig om die Algemene Jaarvergadering by te woon en aan die verrigtinge deel te neem.
15. SPESIALE ALGEMENE VERGADERING
15.1
Die Komitee kan op enige tydstip ’n Spesiale Algemene Vergadering van die Tak belê en dit doen indien ’n dergelike versoek ontvang word wat deur minstens tien lede van die Tak of minstens drie Komiteelede onderteken is.
15.2
Die Sekretaris gee 21 dae vooraf skriftelike kennis aan die Komitee van die datum, tyd en plek van die voorgestelde vergadering en van die sake wat daarop hanteer sal word.
15.3
Geen ander sake mag by ’n Spesiale Vergadering bespreek word as dié waarvoor die vergadering belê is nie.
15.4
By alle Spesiale Vergaderings geld die bepalings van 17 mutatis mutandis, met dien verstande dat indien ’n kworum nie teenwoordig is nie, die Spesiale Algemene Vergadering geag word ontbind te wees.
16. PROSEDURE VOOR ALGEMENE VERGADERING
16.1
Die Sekretaris gee 40 dae voor die datum van die Algemene Jaarvergadering aan lede van die Komitee en Taklede skriftelike kennis van die datum, tyd en plek van die vergadering.
16.2
In die kennisgewing sal die Sekretaris vra vir nominasies van lede om in die Komitee te dien, en vir enige resolusies of spesifieke aangeleenthede wat by die vergadering oorweeg moet word. 
16.3
Nominasies vir lede om in die Komitee te dien, of kennisgewing van resolusies wat by die Algemene Jaarvergadering oorweeg moet word, kan deur enige twee (2) Komiteelede of enige vier (4) Taklede voorgelê word. Besonderhede hiervan moet 28 dae voor die datum van die Algemene Jaarvergadering skriftelik aan die Sekretaris gegee word.
16.4
Veertien (14) dae voor die datum van die Algemene Jaarvergadering moet die Sekretaris die volgende aan alle lede beskikbaar stel:
· Die agenda vir die vergadering
· Die name van die Komiteelede wat bereid is om verder daarin te dien
· Kennisgewing van enige voorgestelde resolusie vir aanneming en/of enige voorgestelde spesifieke aangeleentheid vir oorweging by die vergadering.
17. SAKE WAT BY DIE ALGEMENE JAARVERGADERING HANTEER WORD
Sake wat by die Algemene Jaarvergadering hanteer word, is:
17.1
Om die notule van die vorige Algemene Jaarvergadering en van enige Spesiale Algemene Vergaderings wat sedert die vorige Algemene Jaarvergadering gehou is, goed te keur.
17.2
Om die Komiteeverslag oor die Tak se sake van die vorige jaar te ontvang en te oorweeg.
17.3
Om die gesertifiseerde bestuursrekeninge van inkomste en uitgawes van die afgelope finansiële jaar te ontvang en te oorweeg.
17.4
Om lede te kies om in die Komitee te dien, insluitend ’n Rekeningkundige Beampte.
17.5
Om enige resolusie of spesiale aangeleentheid waarvan kennis gegee is soos vroeër hierin bepaal, te oorweeg.
18. PROSEDURE BY ALGEMENE JAARVERGADERING 
18.1
Die President, of in sy afwesigheid die Visepresident, tree as Voorsitter op by Algemene Jaarvergaderings. In die afwesigheid van voormelde moet die lede wat teenwoordig is en geregtig is om by die vergadering te stem, ’n Voorsitter aanwys.
18.2
Daar word geag ’n kworum by die Algemene Jaarvergadering te wees indien 10% of meer van al die Taklede teenwoordig is. Indien ’n kworum nie binne ’n halfuur na die bestemde tyd van die vergadering teenwoordig is nie, verdaag die Voorsitter die vergadering tot dieselfde dag die volgende week, op dieselfde tyd en plek, tensy dit ’n openbare vakansiedag is, in welke geval die vergadering op die weekdag daarna gehou moet word. Lede wat by sodanige herskeduleerde vergadering teenwoordig is, vorm ’n kworum ongeag die getal wat teenwoordig is en is geregtig om die sake van die Algemene Jaarvergadering te hanteer. 
18.3
Geen resolusie of spesifieke saak waarvan nie kragtens klousule 16 kennis gegee is nie, mag by die Algemene Jaarvergadering bespreek word nie, met dien verstande dat die Voorsitter ’n wysiging van die bewoording van ’n voorgestelde resolusie kan toelaat, ondanks die feit dat daar nie kennis gegee is van die voorneme om sodanige wysiging voor te stel nie.
18.4
Die Sekretaris notuleer die verrigtinge van die Algemene Jaarvergadering en versprei die notule binne 21 dae aan die Komiteelede en die NBK.
18.5
Behalwe soos anders deur hierdie Reëls bepaal, word alle resolusies wat aan die Algemene Jaarvergadering voorgelê word, goedgekeur en as geldig en bindend beskou indien dit aangeneem word deur ’n meerderheid van lede wat by die vergadering teenwoordig is en daarop mag stem.
18.6
By die Algemene Jaarvergadering word gestem deur die hande op te steek, tensy ’n stemming met stembriefies vereis word deur ’n meerderheid van lede wat by die vergadering teenwoordig is en daarop mag stem.
18.7
Behalwe soos anders bepaal deur hierdie Reëls of ’n opdrag wat by enige vorige Algemene Jaarvergadering of Spesiale Algemene Vergadering gegee is, word die verrigtinge by die Algemene Jaarvergadering hanteer op ’n wyse waarop die Voorsitter kan besluit.
19. KENNISGEWINGS
19.1
Alle kennisgewings wat kragtens hierdie Reëls gegee word, moet op skrif wees en deur die Sekretaris onderteken wees.
19.2
Kennisgewings wat na die laaste bekende adres van die lid gestuur word, word geag effektiewe kennisgewing te wees van enigiets wat kragtens hierdie Reëls gedoen moet word.
20. WYSIGING VAN DIE REËLS
Die Reëls mag nie herroep of gewysig word nie, behalwe soos bepaal in artikel 32 van die Grondwet. 

21. ONTBINDING VAN ’N TAK
21.1
Die Tak mag nie ontbind, beëindig of onder likwidasie geplaas word nie, behalwe deur ’n resolusie wat aangeneem word by ’n Spesiale Algemene Vergadering van die Tak wat vir daardie spesifieke doel belê is. Sodanige resolusie moet aangeneem word deur minstens twee derdes van die persone wat by die vergadering teenwoordig is en daarop mag stem.
21.2
Indien daar by ’n Spesiale Vergadering van die Tak besluit word dat die Tak ontbind, beëindig of onder likwidasie geplaas moet word, word ’n likwidateur tydens die vergadering aangestel. Indien daar eiendom van enige aard oorbly nadat die Tak se skulde vereffen is en sy verpligtinge nagekom is, word die eiendom deur die likwidateur van die hand gesit of oorgedra ooreenkomstig die resolusie wat by sodanige vergadering aangeneem is.
21.3     ’n Lid se aanspreeklikheid sal beperk wees tot die bedrag van sy jaarlikse ledegeld ten tyde van ontbinding.
21.4
Geen stappe sal kragtens klousule 21 gedoen word sonder oorleg met en voorafgoedkeuring deur die Nasionale Bestuurskomitee nie.
AANHANGSEL “C” by die Nasionale Grondwet

SAGES se Kleredragkode
	MANS
	DAMES

	UITGAAN- EN FORMELE DRAG

	Amptelike funksies by nasionale, mini nasionale en klubtoernooie

	’n Grysblou of vlootblou klubbaadjie met die SAGES-logo op die linkerbosak of lapel
	’n Grysblou of vlootblou klubbaadjie met die SAGES-logo op die linkerbosak of lapel

	’n Hemelsblou daghemp
	’n Hemelsblou bloes

	Grys langbroek
	Grys romp

	’n SAGES-das
	’n SAGES-halsdoek (opsioneel)

	Prysuitdeling by taktoernooie

	Soos hierbo, behalwe dat die dra van ’n baadjie opsioneel is. 

	SPORTDRAG

	’n Hemelsblou gholfhemp met die SAGES-logo op die linkerbosak

	Vlootblou lang- of kortbroek met bypassende kouse of vlootblou Bermuda-kortbroek met kort oorwegend wit sokkies (enkelsokkies uitgesluit) 

Die volgende opsies bly van krag totdat die kledingstukke wat tans gebruik word, opgedra is: 

Vlootblou lang- of kortbroek met bypassende kouse of vlootblou Bermuda-kortbroek met kort wit of vlootblou sokkies
	Vlootblou broek of romp

	Hemelsblou gholfpet of hoed met die SAGES-logo en ’n naamstrokie bo in die middel 
	Hemelsblou sonskerm met die SAGES-logo op die rand en ’n naamstrokie

	Indien nodig: Hemelsblou windbaadjies, truie of oortrektruie met SAGES-logo op die linkerbors


Aantekeninge oor veranderings wat by die 2009-uitgawe van die Grondwet ingesluit is:
1. Enige verwysing na die manlike geslag kan ook die vroulike geslag insluit.
2. Die verwysings na die beskrywing van kleredrag is na ’n aanhangsel geskuif.
3. Die behoefte aan ’n volledige oudit en ’n ouditeur is verwyder, aangesien Sages volgens die nuwe wetgewing nie ’n volledige oudit hoef te hê nie.
4. Die Nasionale Sekretaris is nou ’n verkose posisie.
� Die 2007 AJV het besluit dat die amp van Lewenslange Ere-visepresident by die dood van die huidige bekleër gestaak sal word.

